
Vedk. forsalg til forskrift om forvaltning av rovvilt 

Viser til høyringsbrev datert 15. september 2004.
Norges Fjellstyresamband (NFS) har handsama forsalg til forskrift om forvaltning av rovvilt i styremøte 2. des. 04

Generelle merknadar til forslag til forskrift om forvaltning av rovvilt:

NFS er oppteken av at bruksretten til beite i statsallmenning framleis skal kunne nyttast, slik som det også blir slått fast i St. meldt 15 (2003-04) om rovvilt i norsk natur. Utnytting av utmarksbeite er ein økologisk rett matproduksjon og dessutan viktig for å ivareta arbeidsplassar, busetting, kulturhistorie og kulturlandskap på bygdene. Ei framtidig rovviltforvaltning må gje rom for å utnytte utmarksbeitet i minst like stor grad som i dag
Fjellstyra og fjelloppsynet har i lang tid spelt ei rolle som brubyggjar mellom storsamfunn og lokalsamfunn i rovviltforvaltninga. Vurdering av og semje om bestandsstorleik for dei ulike artane av store rovdyr forutsetter tillit til dei instansane som deltek i arbeidet. Fjellstyra/fjelloppsynet har med sin lokalkunnskap, fagkompetanse, logistikk og tillit lokalt god føresetnad for å kunne bidra i bestandsregistreringar, og i konfliktdempande arbeid generelt. NFS er glad for at det i samband med handsaminga av storingsmeldinga vart understreka at lokalt oppsyn, som t.d. fjelloppsynet, skal brukast i bestandsovervakinga av store rovdyr, og at dette  er den beste måten å redusere konfliktnivået på. 

I samband med handsaminga av rovviltmeldinga i Stortinget, Innst.S.nr.174 (2003-2004), vart regjeringa pålagt å utarbeide forslag til ny erstatningsmodell. Vi registrerar at utkast til forskrift ikkje omhandlar erstatningsordninga. 

Stortinget bad vidare regjeringa om å opprette ei ordning der forvaltningsregionane får tildelt eigen pott pengar til fordeling til kommunar med stor rovviltbelastning. NFS saknar forslag til ei slik ordning i forskriftsutkastet.

NFS saknar også ei utredning av om nødvergeretten også bør omfatte hund som blir angrepen av rovdyr, jf. Innst.S.nr. 174 (2003-2004). NFS forutsetter at ei utgreiing vil bli gjennomført. 

Merknadar til dei enkelte paragrafane:

§ 1 – Formål 

NFS meinar at den todelte målsetinga må takast inn i formålsparagrafen for å understreke nødvendigheita av at det framleis ”skal være mulig med levedyktig næringsvirksomhet i områder med rovvilt”, jfr. Innst.S.nr.174 (2003-2004). Dette forholdet vart understreka av Stortinget under handsaminga av rovviltmeldinga.

§ 2 – Definisjonar 

Punkt: Årlig yngling.

Det visas her til godkjenning frå ”Nasjonalt overvakingsprogram for rovvilt”. Stortinget har gjeve føringar for korleis det nasjonale overvakningsprogrammet skal forankrast i lokal bestandsregistreringar og gjennom lokal bestandsovervakning.

Punkt: Familiegrupper av ulv.

Det er innført ein ny og utvida definisjon av familiegrupper for ulv.

Denne bør endrast til:

”Når to ulver opptrer i følge og det kan konstanteres at disse er av hvert kjønn”.

Punkt: Nasjonalt overvakningsprogram

Sjå merknad til § 2.

Forskrifta må innehalde ein definisjon om korleis det nasjonale overvakningsprogrammet skal bli til. Det er igjen snakk om å bygge opp tilliten mellom lokalbefolkninga, forskninga og forvaltninga.

Punkt: Bufe.

Landbruket er stadig i endring. Det er difor nødvendig å opne for at bufe omfattar alle aktuelle husdyrartar. 

§ 3 – Nasjonale bestandsmål og bestandsovervaking 

I samband med handsaming av rovviltmeldinga understreka komiteen at god kvalitet på overvakinga og auka lokal medverknad er den beste måten å redusere konfliktnivået på, bl.a. for å sikre ein mest mogeleg felles verkelegheitsoppfatning. Det må difor etablerast ordningar som sikrar lokalsamfunn og brukarinteresser reell deltaking i bestandsregistreringa. NFS kan ikkje sjå at komiteens ønske om reell deltaking frå lokalt hald i samband med bestandsregistreringa er følgt opp i forskrifta. 

3. ledd 

I forslaget er uttrykket ” som faktisk finnes i regionene” brukt. Det vil vere vanskeleg om ikkje umogeleg å føre eksakte bevis for storleiken til ein bestand. Forskrifta må ta høge for det. NFS ber om at første setning endrast til ”ynglinger som antas å være i regionen”. 

§ 5 – Regionale rovviltnemnder 

Det er foreslått at alle medlemmane i rovviltnemndene ”skal ha fast plass i Fylkestinget eller Sametinget.” 

I Innst. S nr 174 ( 2003-2004) heiter det på s. 9: ”Flertallet henviser til sammensetningen som er foreslått i St. meld nr 15 ( 2003-2004), der det legges opp til at berørte fylkeskommuner i hver region velger ut og innstiller representanter til rovviltnemndene.” 

I stortingsmeldinga heiter det på s.94 at ”Det legges opp til at berørte fylkeskommuner i hver region velger ut representanter til rovviltnemndene fra fylkesutvalget/fylkesutvalgene.” 

Vi kan ikkje sjå at det ligg føringar frå stortingsfleirtallet om at medlemmane i rovviltnemndene skal ha fast plass i Fylkestinget eller Sametinget. NFS meinar det er uheldig å avgrense kretsen som kan velgast til å gjelde berre fylkestingsrepresentantar. Val av kvalifiserte personar bør fullt ut ligge til fylkeskommunen. 

§ 6 – Regional forvaltningsplan for rovvilt 
Det blir føreslått følgjande: ”Planen skal også gi anbefalinger om bruken av landbrukspolitiske og reindriftspolitiske virkemidler innenfor regionen for å bidra til en samordnet virkemiddelbruk og reduserte tap og konflikter.” I kommentarane til bestemminga kjem det fram at forvaltningsplanen ”skal inneholde en anbefaling om bruken av fylkesvise BU-midler til investeringstiltak i landbruket for å gjennomføre tilpasninger og omstillinger i landbruksnæringen for å redusere konflikter og tap grunnet rovvilt. Rovviltnemndene skal også gi en årlig anbefaling om prioriteringen av andre landbrukspolitiske virkemidler...”.
NFS er ueining i dette forslaget. Dette er ei samanblanding av midlar og mål som vil hindre at dei reelle kostnadane ved rovviltpolitikken blir synleggjort. Rovviltnemndene skal ikkje gje anbefalingar om prioritering av andre landbrukspolitiske virkemiddel. Dette kan vere forhold som grip inn i landbrukspolitiske eller miljømessige bevilgningar som er innretta mot andre formål.

NFS meinar også at paragrafen må gje føringar for kva kriterium ein forvaltningsplan for rovvilt skal byggast på. På dette punktet er forslag til forskrifttekst tynt.

Felling av skadedyr 

I komiteinnstillinga kjem det fram at eit samla Storting bad om ei meir effektiv felling av skadedyr. Det heiter på s. 11 første spalte: 

”Komiteen mener det er nødvendig å ha en mer effektiv felling av skadedyr. Komiteen viser til at det kan oppstå situasjoner der enkeltindivider av rovdyr utvikler en truende atferd. Konkret kan dette eksempelvis gjelde i situasjoner der rovdyr gjentatte ganger oppsøker husstander eller tettbygde strøk. Komiteen mener at det i slike situasjoner bør kunne iverksettes felling av rovdyr for å forhindre skade eller for å ivareta helse – og sikkerhetshensyn.” NFS kan ikkje sjå kor dette er følgt opp i forslaget til ny rovviltforskrift. 

§ 9 – Betinga skadefelling 

I § 9 er høve til betinga skadefelling regulert. Det kjem fram av kommentarane at det her er tale om ”et virkemiddel for å avhjelpe skadesituasjoner som kan oppstå.” 

NFS forutsetter at dette betyr at fellingsløyve blir gjeve sjølv om det ikkje har oppstått skade, men at faren for skade er tilstrekkeleg, jf uttrykket i forslaget ”for å forhindre fremtidig skade..” Det kan i ein slik situasjon ikkje settast som vilkår at det skal takast omsyn til skadens omfang og utvikling.

§ 10 – Kvote for lisensjakt på gaupe, jerv, bjørn og ulv

Dette er ordinær lisensjakt som kan settast i verk dersom vilkår etter § 7 om nasjonale mål for regionen er nådd. Det kan følgeleg ikkje heite skademotivert lisensjakt.

Lisensjakt for jerv må starte samtidig med anna ordinær storviltjakt i regionen. I mange område er 20 august ein aktuell dato (dato for reinsjakt). Då vil ein kunne nytte både reins- og elgjegerar som har annan legal jakt før 1 okt. 

Det ligg ikkje føre biologiske hindringar for at lisensjakt på jerv ikkje skal kunne føregå i denne tida. 

§ 17– Ettersøk 

Dekning av utgifter til lokale fellingslag 

Etter NFS si meining skal kostnadane med uttak av skadedyr bærast av fellesskapet. I den grad det blir brukt lokale jegarar til uttak av skadedyr, bør utgifter til administrasjon og godtgjering dekkast av staten. 

Med helsing
Norges Fjellstyresamband

